
Бәйләнешле сөйләм үстерү - баланы мәктәпкә әзерләү 
бурычларының берсе

Татар балалар бакчасында әйләнә-тирәдәге чынбарлыкны танып белү туган телдә алып барыла, чөнки бала зиһененә алганнарын үз телендә әйтеп бирә белсә генә аларны яхшы үзләштерә.
Тел үсеше баланың гомуми һәм акыл үсеше белән тыгыз бәйләнештә бара. Сөйләм баланың акыл үсеше процессына керә, аның хәтерен, фикерләү сәләтен үстерә.
Бала ачык, яхшы сөйләшсә генә, үзенең фикерен төгәл һәм дөрес итеп әйтеп бирә ала. Аның чынбарлыкны танып-белү мөмкинлеге күбәя төшә, үзенең яшьтәшләре һәм зурлар белән мөгаләмәсе үскәннән-үсә. Киресенчә, сөйләмдә кимчелеге булган (тотлыгучы, авазларны дөрес әйтә белмәүче, сүзнең ахырын йотучы) бала үскән саен үзенең бу кимчелеген ныграк сизә бара, ояла башлый, хәтта иптәшләренең үртәүләреннән куркып, сөйләшмәс була, яшьтәшләре белән бәйләнешкә кермәскә тырыша.
Тәрбияче кечкенәләр группасыннан алып мәктәпкә хәзерлек группасына кадәр үзенең көндәлек эшендә төп игътибарны баланың аваз кулътурасын һәм бәйләнешле сөйләмен үстерүгә, сүзлек запасын туктаусыз баетуга һәм җөмләләрне грамматик яктан дөрес төзеп сөйли белүенә ирешүгә юнәлдерә. Матур әдәбият әсәрләреннән киң файдалана, балада үзенең ана теленә мәхәббәт, аның белән кызыксыну, аны өйрәнүгә омтылыш тәрбияли.
Баланы мәктәпкә уңышлы хәзерләү эше кечкенәләр группасыннан башлана. Бакчадан мәктәпкә күчкәндә балалар авазларны дөрес әйтә, яхшы дикция, матур интонация белән сәнгатьле сөйләшә белергә тиешләр. Болар өстенә балалар мәктәпкәчә яшьтәгеләр өчен язылган матур әдәбият әсәрләрен, олылар укыганны һәм сөйләгәнне тыңлый, шул әсәрләрнең, караган киноларның, экскурсиядә күргәннәренең эчтәлеген тәрбияче ярдәмендә кыска һәм дөрес төзелгән жөмләләр белән сөйләп бирергә өйрәнәләр. Шуның белән бергә, балалар кечерәк шигырьләрне ятлый, аларны тартынмыйча кычкырып сөйли алалар. Болар өстенә, балаларга укылган әкиятләрне сөйләү, табышмаклар әйтү, аларның җавапларын табу, мәкаль һәм әйтемнәрдән файдалана белү күнекмәләре бирелә.
Икенче кечкенәләр группасына керү вакытында баланың туган теле авазларын һәм сүзләрне дөрес әйтә белүе өчен кирәкле алшартлар туган була. Алар кайбер интонацияләрне, әйтик, шатлык, курку, ачулану интонацияләрен сиземли башлыйлар.
Дурт яшьтәгеләр исә, болар өстенә, әйберләрне чагыштыра белү күнекмәләре алалар. Ләкин бу әле беренче үсентеләр генә. Баланың сөйләм теле үзенә якын, үзе көн саен күрә торган нәрсәләр тирәсендә генә урала, ул башта шуларны зиһененә ала.
Биш яшь тулганда, бала шактый матур җөмләләр төзеп башкалар аңларлык итеп сөйли ала башлый.
Алты яшькә кадәр дөрес тәрбия алса, сөйләшү аппаратында кимчелек булмаса, бала барлык авазларны да дөрес итеп әйтергә өйрәнеп житә, сүзнең иҗек составын тулысынча үзләштерә, сүзлек запасы шактый арта, сөйләме грамматик таләпләргә туры килә яза.
Сонгы максат – мәктәпкә күчкәндә баланың авазларны дөрес әйтеп, җөмләләрне дөрес төзеп, эчтәлекле һәм бәйләнешле итеп, үзенең фикерен тиешле эзлеклелектә, ашыкмыйча, тоткарланмыйча сөйли белүенә ирешү. Тәрбияче әнә шул максатны тормышка ашыруга үзенең бөтен сәләтен, осталыгын бирергә тиеш.
Мәктәпкәчә яшьтәге балалар сөйләм культурасын башкалар белән аралашу процессында үзләштерәләр. Әгәр тирә-яктагылар, бигрәк тә гаилә әгъзалары, дөрес сөйләшсәләр, баланың культуралы, грамматик яктан дөрес сөйләмгә өйрәнү процессы тизләшә. Киресенчә, гаиләдәгеләр үзләре дөрес әдәби тел белән сөйләшмәсәләр, сөйләмгә өйрәнү процессы озаграк сузыла. Димәк, баланың дөрес бәйләнешле матур сөйләмгә өйрәнүендә зурларның, тәрбияченең, иптәшләренең, өйдәгеләрнең, тирә-юньнең йогынтысы бик зур. Тәрбияченең һәм ата-аналарның бала белән сөйләшүләре нәтиҗәсендә, балаларның аңнары үсә, тәҗрибәләре арта. Алар яңа сүзләрне, әйберләрнең исемнәрен отып калалар. Бу исә аларның сөйләмнәренең формалашуына зур йогынты ясый, сөйләмнең мәгънә эчтәлеге тирәнәя, бигрәк тә исем, сыйфат һәм фигыльләр исәбенә сүзлек составы арта. Бала алмашлык, рәвеш, кушымчаларны ешрак куллана 6ашлый, гади җөмләләрне дөрес төзеп сөйләшә.
Балаларның бәйләнешле сөйләме, аваз культурасы тәрбияләү һәм сүзлек запасын киңәйтү кебек үк, башкалар белән көндәлек аралашу вакытында һәм махсус шөгыльләрдә үстерелә. Шунлыктан тәрбияче балаларның үзара аралашуына, әңгәмәгә керүләренә, алар арасында дуслык атмосферасы булдыруга житди игътибар бирә.
Кеше шәхесенең формалашуы күп яктан педагогик йогынтыга бәйле. Балага педагогик йогынты ничаклы иртәрәк башланса, аның нәтиҗәсе шулчаклы тизрәк сизелә. Бу аеруча сөйләм телен үстерү бурычларына кагыла. Бала белән никадәр иртәрәк сөйләшсәң, шулкадәр аның теле тизрәк ачыла, аваз гимнастикасы алып барсаң, ул авазларны иртәрәк дөрес итеп әйтә башлый. Баланың бәйләнешле сөйләмен тизләтүнең төп шарты – шушы процесста максатка ярашлы итеп кулланыла торган белем һәм тәрбия бирү методлары.
Сөйләм үстерү буенча күбрәк имитация методы, әңгәмә методы, кайтарып сөйләү методы, хикәяләү методы еш кулланыла. Имитация методының эчтәлеге шуннан гыйбарәт: тәрбияче сөйләгәндә гадәттәгедән тавышын күтәрәрәк төшә, интонациягә игътибар итә, авазларга басым ясый, бала исә тәрбияченең сөйләгәнен тыңлый, аңа охшатып кабатларга тырыша. Имитация методыннан кечкенәләрдән башлап һәр төркемдә файдаланып була.
Баланың сөйләмен үстерүдә әңгәмә методы зур урын тота. Аны икенче төрле сорау һәм җавап методы дип йөртәләр. Бу методның эчтәлеге тәрбияченең соравын, баланың аңа җавабын күз алдында тота. Димәк, алар капма-каршы үзара сөйләшәләр. Тәрбияче үзенең сораулары белән баланы ул белгән сүзләрне, авазларны, грамматик формаларны аның исенә төшepepгә тырыша. Бу методны кулланып, тәрбияче балаларның моннан элек белгән сүзләреннән файдаланып, сөйләмнәрен тагын да камилләштерергә өйрәтә.
Кайтарып сөйләү методының төп эчтәлеге шуннан гыйбарәт – тәрбияче матур әдәбият әсәрләре укыгач, яки сөйләгәч, балалар шул әсәрнең эчтәлеген тәрбиячегә кайтарып кабатлап сөйләп бирәләр. Балаларның саф һавада йөргәндә яки экскурсиядә күргәннәрен сөйләүләре шушы методка керә. Бу метод, нигездә, уртанчылар һәм зурлар группаларында кулланыла.
Хикәяләү методы – баланың сөйләмгә иҗади якын килүен, мөстәкыйль рәвештә үзе уйлаган әкиятне, үз тормышында булган берәр вакыйганы, укылган әдәби әсәргә үзеннән өстәп яки реаль объектлар турында, әйтик, хайваннар, үсемлекләр турында сөйләп бирүен таләп итә. Бу инде баланың сөйләм культурасы шактый дәрәҗәгә күтәрелүен күрсәтә.
[bookmark: _GoBack]Балаларны бәйләнешле сөйләмгә өйрәткәндә методлар белән бергә төрле алымнар кулланыла. Мәсәлән:тирә-якны өйрәнү процессында күзәтүләр, төрле-төрле уеннар (сюжетлы, хәрәкәтле, дидактик) уйнау, иллюстрацияләр карау, предметлы рәсемнәргә карап хикәя төзү, мультфильмнан кечкенә өзекләр карау, дисклардан әкиятләр тыңлау кебек алымнар файдаланыла.
Әмма теләсә-кайсы методны тормышка ашыруның алымнары болар белән генә чикләнми – алар күптөрле. Иҗади эшләүче тәрбияче методның эчтәлеген саклаган хәлдә, аны тормышка ашыруның күптөрле алымнарын уйлап таба, үзенең иксез-чиксез фантазиясен эшкә җигә. Һәр шөгыльне кызыклы итеп үткәрү аның педагогик осталыгына, туктаусыз иҗади эзләнүенә, һәр яңалык белән даими танышып баруына бәйләнгән.
